
二月閣臣請會議　冊典不允復請　面陳冊儲事體不

報〈出邸報〉

閣臣王錫爵疏爲自省答　諭失詳聞言愧服懇乞　天

恩容令認罪改正奉

聖諭昨卿懇請召對具悉忠懇朕非不從卿言因見大小

諸臣紛紛疑訕不知是何人主使意欲何爲朕爲人君恥

爲臣下挾制謗祖蔑訓國體何在以此未欲見卿今卿又

有此奏若是認錯置朕何地朕正爲卿含忍欲商量別處

之法不可黨衆激惱以辜朕意旣是如此俱不必封少俟

二三年中宮無出再行冊立

閣臣王錫爵請定　冊典以信初　詔疏曰竝封之　諭

臣所以不敢與群臣辨而直引爲已過亦自有說蓋連日

繙閱　祖訓委無　皇儲待嫡之條且　累朝二百年來

從無　長子封王之例禮官所執委難通融止有　穆廟

在　世祖朝曾封爲王然封王之時壓于莊敬太子之下

竝未嘗以元子受封也今幸　聖心洞然旋止封王之

命而再訂二三年冊立之期眞古帝王轉圜從善之盛德

群臣自可無言顧臣私憂過計在

皇上已成之詔旨雖不爭二三年遲速之期而在今日未

定之事機恐難息千萬人疑訕之口所以然者使

--

皇上去年降諭時原未說定今年舉行　冊立豫敎之典

則將來自不妨支吾曲處今去年之　命旣改于今年則

又焉知今年之　命不改于他日此群臣之所以疑也

皇長子姑生之時業已爲之　頒詔　覃恩而　詔書內

所稱祗承　宗社及臣民仰戴等語乃明以　皇太子之

禮待之矣又稱大婚有年熊祥未協又明露彼時不能待

嫡之意矣此　詔一頒深山窮谷九夷八蠻之人皆知之

而到今十二年之後却反別尋題目虛　儲位以待嫡子

此群臣所以又大疑也夫人情惟無疑則已疑心一生則

將誣及　宮闈之隱情將慮及千萬世之流禍雖堯舜在

上萬萬無此而　朝著紛呶　詔令阻格亦豈太平景象

故臣復苦勸

皇上旣有此含忍之心莫若遂決此狐疑之計使　冊立

豫敎一旦竝行百官萬民群疑盡釋豈非千古之快事哉

外有抄錄萬曆十年　詔書一道內將緊要句語用紅簽

票出乞

皇上細覽深思仍乞　答示一言　宗社幸甚臣民幸甚

御札諭云朕原無疑卿但卿昨云妄言之徒以平淡處之

今疑君侮上愈甚朝綱倒持朕豈不怒卿亦何安已將各

疏留中看有無禮太甚欲處一二所以預戒卿黨衆卿其

